
❱❱❱ M. le Président.- D’Sitzung ass op.

Huet d’Regierung der Chamber eng Kom-
munikatioun ze maachen?

(Négation)

1. Communications

Ech hunn der Chamber folgend Matdeelun-
gen ze maachen:

1) La liste des questions au Gouvernement
ainsi que des réponses à des questions est
déposée sur le bureau.

Les questions et les réponses sont publiées
au compte rendu.

2) En date du 14 novembre 2007 l’Associa-
tion pour le droit de mourir en dignité
(ADMD, Luxembourg) a remis la pétition
N°286 pour la dépénalisation de l’euthana-
sie.

2. 5803 - Proposition de loi
portant modification de la loi
modifiée du 25 février 1979
relative à l’élection directe
des représentants luxembour-
geois au Parlement européen

Déclaration de recevabilité

An hirer Réunioun vum 15. November huet
d’Presidentekonferenz virgeschloen, d’Pro-
position de loi 5803 iwwert d’Ofännerung

vum Gesetz iwwert d’Europawahle fir rece-
vabel ze erklären. Dës Proposition de loi
gouf de 14. November vum honorabelen
Här Meyers hei an der Chamber déposéiert.

Ass d’Chamber domat d’accord?

(Assentiment)

Dann ass et esou décidéiert.

3. Ordre du jour

Wat eisen Ordre du jour vun dëser Woch
ubelaangt, schléit d’Presidentekonferenz
Folgendes vir:

Haut de Mëtteg fänke mer u mat enger
Froestonn un d’Regierung. Duerno hu mer
eng Deklaratioun vum Här Ausseminister
mat uschléissender Debatt iwwert de Frid-
densprozess am Noen Osten an iwwert de
Kosovo; dëst no der Réunioun vum Conseil
Affaires générales et Relations extérieures.
Dann duerno hu mer eng Aktualitéitsstonn,
op Ufro vun der DP-Fraktioun, iwwert
d’UNO-Klimakonferenz zu Bali. Als leschte
Punkt um Ordre du jour hu mer de Projet de
loi 5471 iwwert eng staatlech Bankgarantie
fir de Bau vun engem Fernwärmenetz.

Wat d’Sitzung vu mar ubelaangt, um hallwer
dräi, gëtt proposéiert: fir d’éischt eng Aktua-
litéitsstonn op Ufro vun der Fraktioun vun
deene Gréngen iwwert een neie Centre
commercial zu Wickreng; duerno d’Motioun
vum honorabelen Här Gira iwwert d’Organi-
satioun vun engem Audit am Innenminis-
tère; als drëtte Punkt, d’Question avec dé-
bat N°26 vun der Madame Spautz iwwert

eng Etüd vum Observatoire de l’Habitat iw-
wert de Loyer; als véierten a leschte Punkt,
d’Orientéierungsdebatt iwwert de Chômage
an d’Situatioun um Aarbechtsmaart.

Fir en Donneschdeg de Mëtten um hallwer
dräi gëtt proposéiert: fir d’éischt de Projet
de loi iwwert de Bau vun Atelieren zu Bar-
treng fir d’Verwaltung vun de Bâtiments pu-
blics; duerno de Projet de loi wat de Bau
ubelaangt vun enger zweeter Europa-
schoul, och zu Bartreng; de Projet de loi iw-
wert den Ausbau vum Konferenzzentrum
um Kierchbierg; weider Projet-de-loien iw-
wert den Assurancësecteur, d’Saisie a
schlussendlech eng UNO-Konventioun iw-
wert d’Bekämpfung vun der Kriminalitéit;
duerno kéim d’Motioun vum honorabelen
Här Braz iwwert d’Bestietnis vun homo-
sexuelle Koppelen; dann d’Interpellatioun
vum honorabelen Här Henckes iwwert
d’Drogeproblematik; a schlussendlech, als
leschte Punkt vum Ordre du jour, d’Resolu-
tioun vum honorabelen Här Kox iwwert
d’Opstellung vun engem Energieplang fir
d’Gebaier vun der Chamber a vun de Frak-
tiounen.

Ass d’Chamber mat dësem Ordre du jour
averstanen? Den Här Gibéryen freet
d’Wuert zum Ordre du jour.

❱❱❱ M. Gast Gibéryen (ADR).- Merci, Här
President.

Här President, mir hu mat engem Punkt e
Problem, wat den Ordre du jour ubelaangt,
an zwar den Donneschdeg. D’Interpella-
tioun vu mengem Kolleeg Jacques-Yves
Henckes ass hei als 8. Punkt en Donnesch-
deg um Ordre du jour opgefouert.

Mir hunn ausgerechent, wa bei deene Pro-
jete virdrun nëmmen d’Halschent vun der
Riedezäit gebraucht gëtt, déi zur Verfügung
steet, da géif déi Interpellatioun fréistens um
sechs, hallwer siwen dru kommen.

Mir fannen et net seriö, datt een eng Inter-
pellatioun vun engem Deputéierten op don-
neschdes owes, sechs, siwen Auer setzt, fir
datt se dann eréischt géif ugoen.

Mir sinn der Meenung, datt ee prinzipiell
sollt higoen, wann eng Interpellatioun ass,
datt een déi soll als éischte Punkt op den
Ordre du jour setzen.

Ech ka mer virstellen, datt dat heite mat Ar-
rangementer, wou och d’Ministere mussen
do sinn, esou gekuckt ginn ass. Mä mir
géife proposéieren, wann déi Interpellatioun
net viru sechs Auer den Donneschdeg
komme kéint, datt ee se da géif reportéieren
op en Datum méi spéit, wou een se da kéint
zu enger verstänneger Zäit huelen.

Eis Demande wier also: Wa se net viru
sechs Auer géif kommen, datt se da géif re-
portéiert ginn.

❱❱❱ M. le Président.- Dir Dammen an Dir
Hären, ech wëll dem Här Gibéryen soen,
datt hien op eng ganz perspicace Aart a
Weis gesinn huet, dass et effektiv opgrond
vu Contraintë vun der Regierung ass, wou
d’Interpellatioun op déi doten Zäit gesat
ginn ass. Notamment den Här Di Bartolo-
meo an den Här Frieden kënnte soss allen-
zwee net hei sinn.

